
Kunning um ætlanina viðv. miðnáms- og heilsuskúla og røktarheimi í Suðuroy

Sum kunnugt vóru umboð fyri landsstýrið á fundi við Vágs býráð um miðjan september. Vit løgdu fyri býráðið eitt hugskot um at byggja eitt røktarheim í Vági, samstundis sum ætlaði miðnáms​skúlin varð bygdur í Hovi saman við nýggjum heilsuskúla.

Aftan fyri hetta hugskot liggur ein ætlan um at røkka fleiri málum í einum taki:

· Eitt er at fremja eina meira rationella skúlaverkætlan við at byggja tveir nýggjar skúlar saman, mitt í oynni, heldur enn at byggja teir í hvør sínum enda. 

· Hitt er at nøkta tann alstóra tørvin á røktarheimsplássum í Suðuroy við at byggja eitt miðalstórt røktarheim í Vági, sum samstundis fer at verða eitt stórt arbeiðspláss við varandi arbeiði, serliga til kvinnur.

· At fara undir hesi bæði stóru tiltøk at byggja ein miðnáms- og heilsuskúla í Hovi og eitt røktarheim í Vági verður arbeiðskrevjandi og fer at verða eitt rættiligt lyft fyri handverks- og aðra vinnu, nú ið skjótt vaksandi arbeiðsloysi gerst ein alt størri trupulleiki í Suðuroy.    

Landsstýrið legði hetta hugskot fram sum eina heild. Fyrsta stigið var at kunna Vágs býráð í vón um, at býráðið var sinnað til at fara undir nærri samrøður við landsstýrið um ætlanina.  Næsta stigið skuldi vera at fáa samrøður í lag við allar kommunurnar í oynni, tí hetta vil sjálvsagt verða ein felags verkætlan fyri alla oynna.

Men sum kunnugt vísti Vágs býráð hugskotið frá sær. 

Hetta hevur elvt til nógv orðaskifti, bæði alment í fjølmiðlunum og millum manna. Og fleiri hava sett spurnartekin við, um landsstýrið veruliga meinar hetta í álvara, og hava eisini spurt eftir, hvussu hetta kann setast í verk, hvussu verður við fíggingini, og hvør tíðarætlanin kann vera.      

Við hesum vilja landsstýrið og samgongan gera greitt, at vit standa við hesa ætlan. Tað skal ongin ivi vera um, at landsstýrið og samgongan eru til reiðar at fara undir fyrireikingar av hesi ætlan sum skjótast. Niðanfyri skal í stuttum greiðast frá høvuðstættunum í ætlanini.

Miðnáms- og heilsuskúli í Hovi

Í løgtingslóg frá 1988 um ávísar skúlar var ásett, at útbúgving á gymnasialum stigi skuldi vera í Hovi, men henda lóg varð broytt í 2001 við tí grundgeving, at útbúgvingin hevði verið skipað í Vági í fleiri ár. Í mai mánaði í 2003 var so verklagslóg samtykt um at byggja miðnámsskúla í Vági fyri í mesta lagi 45 mió. kr., og verkætlanin er nú komin hagar til, at útgrevstur og planering eru liðug, og klárt er at  bjóða út.

Almanna- og heilsuskúlin, sum er staðsettur á Tvøroyri, virkar undir sera trongum umstøðum, og neyðugt verður at fara undir fyrireikingar at byggja skúla har sum skjótast. Hesin skúli kann lættliga fara at kosta einar 20-25 mió. kr.

Tá ið hugsað verður um fólkagrundarlagið í Suðuroynni og um tað órationella í at byggja tveir skúlar, sum kundu havt so nógv til felags, so stutt frá hvørjum øðrum – ikki minst nú tunnilin millum Hov og Øravík fer í gongd – so hevur landsstýrismaðurin saman við samgonguni kent tað sum sína skyldu at taka málið upp av nýggjum og veruliga at viðgera, um ikki tað einasta rætta er at leggja skúlarnar saman.

Tað eru sera nógv argument fyri at byggja skúlarnar saman. Í fyrsta lagi er talan um tveir miðnámsskúlar, sum eru smáir og tí gerast lutfalsliga sera kostnaðarmiklir hvør sær.

Verða skúlarnir lagdir saman, verða teir sjálvandi nógv bíligari samanlagt, og rakstrarliga kunnu teir vera felags um so nógv. Fyri tað fyrsta verður bert ein fyrisitingarlig leiðsla og ein umsiting. Og síðani kunnu vit nevna felags kantinu, bókasavn og pedagogiskan verkstað, uppihaldsrúm, samkomuhøll, kunningartøkni, húsavørð, teir kunnu brúka lærarar hvør hjá øðrum, o.s.fr.

Hesin samanlagdi skúlin kann gerast ein mentanardepil og við sínum savnandi umhvørvi  vera við til at samansjóða alla Suðuroynna, og samanumtikið verður hann á allan hátt eitt nógv betri skúlatilboð og meira attraktivur fyri ungdómin, fyrst og fremst í Suðuroynni, men eisini aðrastaðni í Føroyum.

Sæð frá landsstýrismansins síðu eru so nógvir eyðsýndir fyrimunir við einari felags bygging, at tað saktans vigar upp ímóti, at skúlin verður seinkaður nakað og møguliga ikki kann takast í nýtslu fyrrenn eitt ár seinni enn ætlað.

Røktarheim í Vági

Tørvur og ætlan

Í eldraálitinum frá 2002 eru neyv tøl úr øllum økjum í Føroyum yvir tørvin á búplássum til eldrasambýli og røktarheim, harí til minnisveik. Hóast tølini eru tvey ára gomul, siga tey sína greiðu søgu um ein stóran ónøktaðan tørv í Suðuroy, sum neyvan er blivin minni hesi bæði árini – heldur hinvegin. Fyri Suðuroy sigur yvirlitið, at tørvurin er mettur til 42 búpláss íalt, herav 36 pláss til røktarheim, harí til minnisveik.

Hóskandi ætlan er tí nýtt røktarheim til 35 búfólk, og av hesum kunnu tey 15 búplássini vera til minnisveik. Verður normurin á økinum brúktur, verður heimið innrættað við m.a fylgjandi hentleikum: Búfólkarúm, felagsrúm, matstova, aktivitetsrúm, samkomuhøll, gestarúm, ergoterapi, fysioterapi, læknarúm, fótarøkt, hárfríðkan, køkur, vaskarí, starvsfólkarúm, reingerðarrúm v.m.

Starvsfólk og rakstrarútreiðslur 

Rakstrarútreiðslurnar fyri heimið verða mettar til árliga 13,5 mió. kr. til lønir og 2,5 til annan  rakstur, íalt 16 mió. kr.
Starvsfólkatalið verður mett til stívliga 28 ársverk. Hetta kann vera eini 33 til 38 fólk, av tí at nógv av røktarstarvsfólkunum vanliga arbeiða ¾ ella ½ tíð.

Kostnaður og fígging

Vanliga er íløgukostnaðurin um 1 mió.kr. pr. búfólk. Tvs. 35 mió. kr. fyri heimið, men um kostnaður fyri útgrevstur og planering verður tikin frá, er íløgukostnaðurin tað minni. Eftir galdandi lóg skulu kommunurnar gjalda helvtina av hesum og landið hina helvtina, tó í mesta lagið upp til 500 tús. pr. búfólk.

Landsstýrið og samgongan ásanna tó, at serligar umstøður gera seg galdandi fyri Suðuroy við vantandi fíggjarorku hjá flestu kommununum til at fara undir slíka verkætlan. Hóast landsstýrið og samgongan framvegis halda fast við galdandi fíggjarbýti millum land og kommunur, so eru landsstýrið og samgongan sinnað til at finna slíka loysn, sum kann gera tað fíggjarliga møguligt at fara undir verkætlanina sum skjótast og fremja hana.

Tíðarætlan

Um farið verður undir verkætlanina beinanvegin í komandi ári, og røktarheimið verður bygt við Vágsvatn, har útgrivið er og planerað fyri miðnámsskúlan, kann skráin síggja soleiðis út:

Jan. – febr. 2005: samráðingar við kommunurnar. Mars – mai 2005: projektering. Jun. 2005 – apr. 2007: jørð-, kloakk-, betong-, timbur-, snikkara-, gólv- og málaraarbeiði, hiti, vatn, sanitet, ventilatión, el, lendisarbeiði v.m.

Landsstýrið leggur hesa ætlan fram fyri kommunurnar í Suðuroy til kunningar við vón um, at hon fær eina góða viðgerð, soleiðis at hon eisini kann fremjast í verki.

Vinarliga

Hans Pauli Strøm


Jógvan á Lakjuni

